
O xornalista Aser Álvarez gaña o IX Premio de
Xornalismo Lueiro Rey de Fornelos de Montes

Co artigo “O tema prohibido” aborda a contaminación 
provocadas polas macrogranxas no Limia 

Fornelos de Montes, 17 de xuño de 2026.-  O artigo “O tema prohibido” do
xornalista e politologo Aser Álvarez é o gañador do IX Premio de Xornalismo
Manuel Lueiro Rey que convoca o Concello de Fornelos de Montes, O xurado
valorou a audacia dun texto que denuncia a contaminación medio-ambiental
producida polas macro-granxas na comarca do Limia. 

Un xurado composto polo xornalista Ramón Rozas, o escritor e crítico literario,
Ramón Nicolás,  a xornalista  Carme Vidal  no que actuou como secretaria a
coordinadora dos premios Lueiro Rey de Fornelos de Montes, Carme Carreiro,
decidiu premiar o artigo “O tema prohibido” no que o recoñecido xornalista mais
tamén director  audiovisual  e  promotor  de múltiples proxectos,  Aser  Álvarez,
denuncia a contaminacion provocada por granxas de grandes dimensions que
ameazan non só o  medioambiente  senón que son tamén un perigo para a
saúde  das  persoas  ao  tempo  que  fai  fincapé  na  impunidade  coa  que
desenvolven a súa actividade contaminante. 

“Aínda  que  ninguén  vaia  premiar  nin  publicar  este  artigo  sinto  o  deber  de
escribilo”,  comeza o texto que,  contra o que recolle nesa frase inicial,  foi  o
escollido polo xurado do Lueiro Rey para ser premiado e publicado.

Valorou  o  xurado  que  o artigo  galardoado  nesta  convocatoria,  na  liña  do
xornalismo de denuncia que abrazou Lueiro Rey,  se  interna na temática da
contaminación medio-ambiental coa intención de achegarnos a unha realidade
como son as consecuencias da  implantación das macro-granxas no noso país
e na comarca do Limia especialmente. Aser Álvarez, con pulso propio e grazas
a  unha  estrutura  acaída,  persegue  evidenciar  a  transformación  xa  non  só
paisaxística, senón tamén social e económica que este feito trae canda si e
diante da que non debemos ficar parados.



O autor defende o compromiso coas xeracións que o precederon e as que
virán para denunciar a desfeita sobre o patrimonio fluvial galego xa que se está
“envelenando as augas e hipotecando o futuro do país dos mil ríos, cachons,
regueiros, corgas, torentes e fervenzas que tiñan sido o sangue da nosa terra
desde a noite dos tempos”. De maneira especial, o autor repara no río Limia e
a contaminación das macrogranxas e sinala os que considera culpabeis “da
peste”.  “Mesmo  fomos  ameazados  pola  mafia  do  país  do  zudre  por
denunciarmos a situacion e esixirmos unha moratoria que evitara a instalacion
de novas granxas e a ampliaciónd as existentes”, denuncia no artigo premiado.

O  nome  de  Aser  Álvarez  súmase  a  unha  recoñecida  listaxe  das  persoas
gañadoras do Lueiro Rey de Xornalismo entre as que se atopan Xoán Carlos
Domínguez  Alberte,  Montse  Fajardo,  Mario  Regueira,  Paula  Castro,  Ismael
Ramos, Miriam Ferradáns, Ramón Vilar e Nerea Pallarés. 

Un profesional de prensa, radio e television 

Aser  Álvarez  González  (Celanova,  Ourense,  1976)  é socio  fundador  de  Arraianos

Producións. Director e guionista dos documentais creativos 100% CEF. Unha biografía

de Celso Emilio Ferreiro, Looking for Bill Viola, Traballos e días de Francisco Leiro I e

II, Ferrín Arraiano e Xosé Velo, 50 anos despois, entre otros.

Licenciado  en  Políticas  e Xornalismo,  Máster  de  Periodismo do Diario  EL PAÍS  e

Especialista  Universitario  en  Comunicación  Audiovisual,  este  profesional  da

comunicación traballou en prensa, radio e televisión. Comisariou proxectos expositivos

multimedia, creado novos formatos audiovisuales  e dirixido proxectos editoriais  e de

creación  sonora,  así  como  contidos  para  televisión  e publicidade,  cos  que  obtivo

premios, como o Mestre Mateo ao Mellor Documental ou o Premio de Publicidade do

Consello  Asesor  de  RTVE.  Como  xornalista gañou  os  premios  Xosé  Aurelio

Carracedo, o  Premio Xoán Carballeira,  o Premio I Open Radio do Centro de Cultura

Contemporánea de Barcelona e o  Premio Camiño Inglés de Xornalismo.

Tlf de contacto de Aser Álvarez: 608807895



                                   

                                 


